
Pisortat peqqinnissaqarfianni napparsimasut elektroniskiusumik journalianut aaqqissuussassap 

kalaallisut tuluttullu atorneqarnissaat, napparsimasut isumannaatsuunerat sanngiillisinnagu, 

qanoq tapersersorsinnaaneraa pillugu apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Juno Berthelsen, Naleraq) 

Misissortinnissamut katsorsartinnissamullu utaqqisarnerit pillugit inatsisitigut pituttuisumik 

piffissaliussamik qulakkeeruteqartoqartariaqarnersoq, aammalu piffissaliussaq nunatsinni 

eqquutsinneqarsinnaanngippat allami katsorsartinnissamut pisinnaatitaaffik qanoq 

ilusilerneqartariaqarnersoq pillugu apeqquteqaat aallaavigalugu oqallinnissamik siunnersuut.  

(Inatsisartunut ilaasortaq, Pele Broberg, Naleraq)  

Oqallisissiat marluk imatut oqaaseqarfiginissaat Atassummiit isumaqarput annisissuarput.  

Atassummiit nunatsinni peqqinnissaqarfimmi Kalaallisut oqaatsitta atorneqarsinnaanerat 

nukittorsarneqarnissaa pingaartilluinnarparput, soorunalimi aamma pisariaqartitsineq nunatta 

sineriaani eqqarsaatigalugu aaqqissuusinerit imatut ittut atorneqarnissaat erseqqissarusunnarpoq 

aaqqiivigineqarnissaa.  

Napparsimasut aamma isumannaatsumik inissisimanissaat Atassutip qulakkeerusuttarpaa, 

taamaattumik aaqqissuusami Kalaallisut oqaatsinik paasinartumik inissisimanissaat 

pingaaruteqarpoq.  

Peqqinnissaqarfimmi napparsimasut isumannaatsuunissaat salliunneqarnissaa tamatta 

oqallisigalugulu ineriartortikkusupparput, tamanna tamatta isumaqatigiissutigisinnaavarput. 

Tamanna Atassummiit erseqqissarusupparput aamma sulisut assigiinngitsunik oqaaseqartuunerat 

ilisimalluarparput, maannakkummi aamma nunanit allaneersunik peqqinnissaqarfimmi 

sulisoqarpoq tamanna nassuerutiginissaa oqaatigineqassaaq.  

Atassummi pingaartipparput Kalaallisut oqaatsitta inuiaqatigiinni pingaarutilinni, pingaartumik 

peqqinnissaqarfimmi, atorneqarsinnaanerat ineriartortinneqassasoq. Silassorissuusiap aamma 

teknologiip ineriartornera, ilaatigut nutserinermut atortorissaarutit nutaaliaasut, periarfissatut 

misissorneqartariaqarput. Paasissutissalli erseqqissuunissaat aamma peqqinnissamut tunngasut 

eqqortumik nutserneqarnissaat nunatsinni oqaasiliortut aamma oqaasileriffik peqatigineratigut 

inissinneqarsinnaapput.  

Atassummiit tikkuartortarparput peqqinnissaqarfik innuttaasunut tamanut toqqissisimanartoq, 

oqaatsitigut paaseqatigiinnermik tunngaveqartoq aammalu napparsimasunut pisariaqartumik 

salliutitsisoq anguniartuaratsigu.  



 
Taamaattumik inuit isumannaatsuutitsinissaanut inatsit nunatsinni qulakkeerneqarnissaa 

pisariaqartitsinneqartoq inatsisitigut eqqunneqartariaqartoq oqariartuutigissavarput.  

Atassummiit Naalakkersuisut suliaqarnerat isumaqatigaat aamma periarfissat eqqartorneqartut 

peqqinnissamut isumalioqatigiissitarsuaq isumaliutissiissutaanik ingerlaavartumik 

ineriartortinneqarnissaa aallaaviusariaqartoq. Taamaattumik erseqqissumik peqqinnissaqarfitta 

pitsaasup tungaanut ingerlanissaat tunngavigisariaqarparput, tamatta uukkataqarfigaarput 

peqqinnissaqarfik pitsaasup tungaanut aallarnissaa anguniaratsigu.  

Atassummiit isumaqarpugut innuttaasut tamarmik, sumi najugaqarnerat apeqqutaatinnagu, 

peqqinnissaqarfimmi misissorneqarnissamut aamma katsorsarneqarnissamullu piffissaatillugu 

periarfissaqartinneqartariaqartut. Peqqissuseq inuup inuuneranut pingaaruteqarluinnartuuvoq, 

taamaattumillu napparsimasut sivisuallaamik utaqqisinneqartarnerat inuiaqatigiittut 

akueriinarsinnaanngilarput.  

Napparsimasut misissorneqarnissamut katsorsarneqarnissamullu utaqqisarnerisa sivikillisarnissaat 

Atassummiit pingaartipparput, Naalakkersuisut isumaqatigaagut ajornartorsiut aamma 

uukkataralugu suliaqarnerat. Kisiannilu pitsaanerulersittariaqarparput. 

Isumaqarpugut misissorneqarnissamut katsorsarneqarnissamullu utaqqisarnerit pillugit inatsisitigut 

pituttuisunik piffissaliinissamut periarfissat sukumiisumik misissorneqartariaqartut. Taamaattorli 

nunatsinni pissutsit immikkut ittut, ilaatigut nunatta isorartunerujussua aammalu 

peqqinnissaqarfimmi sulisussaaleqineq aningaasaqarnikkullu periarfissat 

eqqarsaatigineqartariaqartut.  

Atassummiit inuit katsorsartittut inatsisitigut isumannaatsuutinnissaat pisariaqartoq, aamma 

periarfissat pitsaanerulerlutik inuit pisariaqartitaat naamassineqarsinaasut. Atassummiit 

nuannaarutigaarput Naalakkersuisut aamma periarfissat sulisoqarnikkut inuussutissarsiummik 

allanguineq (Brancheskifte) atorneqartoq isumaqatigiissutigineqarmat. Tamanna nunanit 

allaneersunit periarfissat ammaaneranut toqqammaviliisoq isumaqataaffigaarput.  

Tamanna peqqinnissaqarfitsinni aamma sulisussaaleqineranut ikiuutaasumik nunatsinniittut 

allamiut peqqinnisaqarfimmi ilinniagaqarsimasut periarfissinneqarnerat, taakkummi nunatsinni 

innuttaasunut akuutinneqarlutik ineriartortinneqarmata.  

Atassummiit anguniagaraarput peqqinnissaqarfik tatiginartoq, naligiissumik sullissisoq aammalu 

napparsimasuut piffissaq eqqorlugu pisariaqartitamiinnik ikiorserneqarsinnaanerannik 

qulakkeerinnittoq,  

Innuttaasut peqqissusaat najugaqarfigisaannit imaluuniit aningaasaqarnikkut periarfissaannit 

aalajangerneqartassanngilaq. Peqqissuseq tamanut pisinnaatitaaffiuvoq, tamannalu Atassummiit 

illersortuassavarput.  

 

 



 
 

 


